
XORAZM VILOYATIDA 
KAMBAG‘ALLIK DARAJASINING 
O‘ZGARISHI VA BU JARAYONGA 
TA’SIR ETUVCHI OMILLAR 
TAHLILI

Mayliyeva Sadoqat Safayozovna
RANCH universiteti
“Iqtisodiyot” kafedrasi v.b. dotsenti, PhD
ORCID: 0009-0000-0695-1702

Annotatsiya. Ushbu maqolada jahon miqyosida kambag‘allikni qisqartirish masalalarini, aholi daromadlarini oshirish 
va ishsizlik darajasini kamaytirish strategiyalarini o‘rganishga bag‘ishlangan. 2023-yilda Jini koeffitsiyenti 0,35 ga 
ko‘tarilganligi va 700 million kishi o‘ta qashshoqlikda yashayotgani haqida ma’lumot beriladi. O‘zbekistonning iqtisodiy 
rivojlanishi, ijtimoiy himoya dasturlari va davlat strategiyalari, xususan, Prezident farmonlari orqali kambag‘allikni 
qisqartirishga qaratilgan chora-tadbirlar tahlil qilinadi. Xorazm viloyatidagi kambag‘allik darajasining o‘zgarishi va 
bu jarayonga ta’sir etuvchi omillar, jumladan, iqtisodiy o‘sish, ta’lim darajasi va mehnat bozoridagi imkoniyatlar ko‘rib 
chiqiladi. Maqola, shuningdek, aholi sonining o‘sishi va uning iqtisodiy imkoniyatlarga ta’siri haqida fikr yuritadi, bu esa 
kambag‘allikni bartaraf etish uchun yangi strategiyalar ishlab chiqishni taqozo etadi.

Kalit so‘zlar: kambag‘allik, aholi daromadlari, ishsizlik, iqtisodiy o‘sish, ijtimoiy himoya dasturlari, davlat strategiyalari, 
resurslar, aholi demografiyasi.
Abstract. This article examines global issues related to poverty reduction, as well as strategies aimed at increasing 
household incomes and reducing unemployment rates. It presents data indicating that in 2023 the Gini coefficient rose 
to 0.35, while approximately 700 million people continue to live in extreme poverty. The study analyzes Uzbekistan’s 
economic development, social protection programs, and state strategies, particularly poverty reduction measures 
implemented through presidential decrees. Changes in poverty levels in the Khorezm region and the factors influencing 
these dynamics, including economic growth, education levels, and labor market opportunities, are also examined. 
Additionally, the article discusses population growth and its impact on economic opportunities, highlighting the need to 
develop new strategies to effectively address poverty.

Keywords: poverty, household income, unemployment, economic growth, social protection programs, state strategies, 
resources, population demographics.
Аннотация. В данной статье рассматриваются вопросы сокращения бедности в мировом масштабе, а также 
стратегии повышения доходов населения и снижения уровня безработицы. Приводятся данные о том, что 
в 2023-году коэффициент Джини увеличился до 0,35, а около 700 миллионов человек проживают в условиях 
крайней нищеты. Анализируются экономическое развитие Узбекистана, программы социальной защиты и 
государственные стратегии, в частности меры по сокращению бедности, реализуемые на основе президентских 
указов. Рассматриваются изменения уровня бедности в Хорезмской области и факторы, влияющие на данный 
процесс, включая экономический рост, уровень образования и возможности рынка труда. Также в статье 
анализируется рост численности населения и его влияние на экономические возможности, что обусловливает 
необходимость разработки новых стратегий по преодолению бедности.

Ключевые слова: бедность, доходы населения, безработица, экономический рост, программы социальной 
защиты, государственные стратегии, ресурсы, демография населения.

K I R I S H
Jahonda mintaqalar iqtisodiyotini rivojlantirish, aholi daromadlarini oshirish hamda ishsizlik darajasini 

kamaytirish orqali kambag‘allikni qisqartirish masalalari dolzarb ahamiyat kasb etmoqda. Daromadlar 
tengsizligining statistik ko‘rsatkichi hisoblangan Jini koeffitsiyenti 2022-yildagi 0,31 dan 2023-yilda 0,35 gacha 
ko‘tarilgan. Birlashgan Millatlar Tashkiloti maʼlumotlariga ko‘ra, bugungi kunda yer yuzida qariyb 700 million 
kishi, yaʼni dunyo aholisining 8,5 foizi o‘ta qashshoqlik sharoitida, kuniga 2,15 dollardan kam daromad bilan 
yashamoqda. Shuni ham alohida taʼkidlash joizki, so‘nggi 30 yil ichida kuniga 6,85 dollardan kam daromadga 
ega bo‘lgan aholi soni, afsuski, deyarli o‘zgarmagan. Dunyo aholisining o‘sib borishi va ularning turmush 
darajasini yaxshilashning jahon iqtisodiyoti taraqqiyotiga taʼsir darajasini chuqur o‘rganish ilmiy izlanishlar olib 
borishni taqozo etadi.

Jahon miqyosida mintaqaning mavjud resurslaridan samarali foydalangan holda aholini ish bilan 
taʼminlash va ularning daromadlarini oshirishga bag‘ishlangan tadqiqotlar ko‘lami tobora kengayib bormoqda. 
Mintaqada kambag‘allikni qisqartirishda aholi daromadlaridan samarali foydalanish tendensiyalarini tahlil 
qilish, shuningdek, aholi daromadlarini oshirish orqali kambag‘allikni kamaytirishga qaratilgan zamonaviy 
yondashuvlar hamda tashkiliy-iqtisodiy modellarni takomillashtirish eng muhim masalalardan biri hisoblanadi.

O‘zbekistonda kambag‘allikni qisqartirishda aholi daromadlaridan samarali foydalanishning tashkiliy-
huquqiy asoslari bir qator muhim jihatlarni o‘z ichiga oladi. Jumladan, O‘zbekiston Respublikasi Prezidentining 
2022-yil 28-yanvardagi “2022 — 2026-yillarga moʻljallangan Yangi Oʻzbekistonning taraqqiyot strategiyasi 
toʻgʻrisida”gi PF-60-sonli1 Farmoni [1], O‘zbekiston Respublikasi Prezidentining 2023-yil 11-sentabrdagi 
“Oʻzbekiston — 2030” strategiyasi toʻgʻrisida”gi PF-158-sonli2 Farmoni [2], O‘zbekiston Respublikasi 
Prezidentining 2024-yil 4-oktabrdagi “Kambagʻallikni qisqartirish va bandlik sohasida davlat siyosatini 
takomillashtirish va samaradorlikni oshirish chora-tadbirlari toʻgʻrisida”gi PQ-347-sonli3 qarori [3], O‘zbekiston 
Respublikasi Prezidentining 2024-yil 20-yanvardagi “Hududlarda yuqori iqtisodiy oʻsish va aholi bandligini 
taʼminlashning yangi tizimini yoʻlga qoʻyish hamda bu borada mahalliy hokimliklarning roli va masʼuliyatini 
oshirish chora-tadbirlari toʻgʻrisida”gi PF-223-son4 Farmoni [4], O‘zbekiston Respublikasi Prezidentining 
2025-yil 17-yanvardagi “2025-yilda aholi bandligini taʼminlash va kambagʻallikni qisqartirish chora-tadbirlari 
toʻgʻrisida”gi PQ-12-son5 qarori [5] hamda boshqa me’yoriy-huquqiy hujjatlarda belgilangan vazifalarni amalga 
oshirishda mazkur ilmiy tadqiqoti muayyan darajada xizmat qiladi.

M A V Z U G A  O I D  A D A B I Y O T L A R  S H A R H I
Kambag‘allik darajasi va uning dinamikasini o‘rganish zamonaviy iqtisodiy va ijtimoiy tadqiqotlarning 

markaziy yo‘nalishlaridan biri hisoblanadi. Xalqaro ilmiy adabiyotlarda kambag‘allik faqat daromad yetishmasligi 
sifatida emas, balki inson salohiyatining cheklanishi, ijtimoiy inklyuziya darajasining pastligi hamda 
institutsional nomutanosibliklar bilan bog‘liq murakkab hodisa sifatida talqin qilinadi. Ushbu yondashuvning 
konseptual asoslari Amartya Sen tomonidan ishlab chiqilgan “imkoniyatlar yondashuvi”da keng yoritilgan 
bo‘lib, unda kambag‘allik shaxsning asosiy hayotiy imkoniyatlaridan mahrumligi sifatida izohlanadi. Senning 
ushbu yondashuvi kambag‘allikni baholashda faqat monetar ko‘rsatkichlar bilan cheklanmaslik zarurligini ilmiy 
jihatdan asoslab berdi.

Jahon banki iqtisodchisi Martin Ravallion tadqiqotlarida kambag‘allik darajasining o‘zgarishi iqtisodiy 
o‘sish sur’atlari, daromadlar taqsimoti va davlat ijtimoiy siyosati o‘rtasidagi murakkab o‘zaro bog‘liqlik orqali 
izohlanadi. Uning ishlari kambag‘allikni qisqartirishda iqtisodiy o‘sish muhim shart bo‘lsa-da, u yetarli emasligini, 
daromadlar tengsizligi yuqori bo‘lgan sharoitda o‘sish natijalari aholining kambag‘al qatlamlariga yetib 
bormasligini ko‘rsatadi. Shu nuqtayi nazardan, kambag‘allik dinamikasi tahlilida institutsional va redistributiv 
mexanizmlarning roli alohida ahamiyat kasb etadi.

Angus Deatonning empirik tadqiqotlari aholi turmush darajasi, iste’mol tuzilmasi va sog‘liq ko‘rsatkichlari 
o‘rtasidagi bog‘liqlikni ochib beradi. Deaton kambag‘allikni baholashda uy xo‘jaliklari darajasidagi mikro 
ma’lumotlardan foydalanish zarurligini asoslab, makro ko‘rsatkichlar real farovonlik darajasini to‘liq aks 
ettirmasligini ta’kidlaydi. Bu yondashuv kambag‘allikning hududiy va ijtimoiy differensiasiyasini chuqurroq tahlil 
qilish imkonini beradi.

Xalqaro tashkilotlar, xususan World Bank va UNDP tomonidan e’lon qilinadigan global hisobotlarda 
kambag‘allikka ta’sir etuvchi omillar qatoriga bandlik sifati, inson kapitaliga investitsiyalar, sog‘liqni saqlash va 
ta’lim tizimlarining samaradorligi hamda ijtimoiy himoya mexanizmlarining qamrovi kiritiladi. Ushbu manbalarda 

1	  https://lex.uz/ru/docs/-5841063
2	  https://lex.uz/docs/-6600413
3	  https://lex.uz/docs/-7131782
4	  https://lex.uz/uz/docs/-7271094
5	  https://lex.uz/uz/docs/-7327821

kambag‘allik darajasining o‘zgarishi ko‘pincha iqtisodiy sikllar, inqirozlar va tashqi shoklar bilan chambarchas 
bog‘liq holda tahlil qilinadi.

Milliy ilmiy adabiyotlarda ham kambag‘allik masalasi ko‘p qirrali yondashuv asosida o‘rganilgan. 
Djumanova R.F. aholining turmush darajasini baholashda daromad, iste’mol va ijtimoiy infratuzilma 
ko‘rsatkichlarining kompleks tahlilini taklif etib, kambag‘allikni kamaytirishda ijtimoiy siyosatning manzilliligini 
kuchaytirish zarurligini asoslaydi. O. Jumayev kambag‘allik tushunchasining ijtimoiy-siyosiy ahamiyatiga e’tibor 
qaratib, ushbu hodisaning faqat iqtisodiy emas, balki institutsional va siyosiy barqarorlik bilan ham bog‘liqligini 
ko‘rsatadi. Sh. Salimov esa O‘zbekistonda kambag‘allikni baholash usullarini tahlil qilib, milliy sharoitga mos 
indikatorlar tizimini shakllantirish muhimligini ta’kidlaydi.

Umuman olganda, adabiyotlar tahlili kambag‘allik darajasining o‘zgarishi ko‘p omilli jarayon ekanini, 
uning iqtisodiy, ijtimoiy va institutsional determinantlari o‘zaro uzviy bog‘langanligini ko‘rsatadi. Ushbu ilmiy 
yondashuvlar maqolada kambag‘allik dinamikasini kompleks tahlil qilish va asoslangan xulosalar chiqarish 
uchun metodologik asos bo‘lib xizmat qiladi.

T A D Q I Q O T  M E T O D O L O G I YA S I
Mazkur tadqiqot ishini amalga oshirishda ilmiy tadqiqot metodologiyasida keng qo‘llaniladigan turli 

usullardan foydalanildi. Xususan, ushbu tadqiqotda kambag‘allikni qisqartirishda davlat va xususiy sektor 
hamkorligining rolini oshirishni tahlil qilish jarayonida kuzatish, mantiqiy fikrlash, tarkibiy tahlil, qiyosiy tahlil, ilmiy 
abstraksiyalash, ma’lumotlarni guruhlash, analiz va sintez, shuningdek, induksiya va deduksiya usullaridan 
samarali foydalanildi.

T A H L I L  V A  N A T I J A L A R
Xorazm viloyatida kambag‘allik darajasining o‘zgarish dinamikasiga bir qancha omillar ta’sir qiladi. Bu 

omillarni biz quyidagicha bir qancha turlarga ajratdik. Bular:
1.	 Iqtisodiy o‘sish;
2.	 Ijtimoiy himoya dasturlari;
3.	 Ta’lim darajasi;
4.	 Mehnat bozoridagi imkoniyatlar;
5.	 Qishloq xo‘jaligi;
6.	 Migratsiya;
7.	 Sog‘liqni saqlash xizmatlari;
8.	 Investitsiyalar;
9.	 Tabiiy resurslar.
Aholi soni oshsa, tabiiy resurslar, suv, oziq-ovqat, ish joylari va infratuzilma kabi resurslarga talab ortadi. 

Agar resurslar ta’minoti oshayotgan aholi sonini qondira olmasa, bu kambag‘allikning oshishiga olib keladi. 
Mamlakat bu jarayonlarda muvozanatni saqlay olmasa, aholi kambag‘al ahvolga tushishi mumkin. Aholi 
sonining ortishi iqtisodiy imkoniyatlarni kamaytirishi yoki oshirmasligi ham mumkin. Shu o‘rinda O‘zbekiston 
va Xorazm viloyati aholisining o‘sish dinamikasiga e’tiborlaringizni qaratishni xohlar edik. Quyidagi 1-rasmda 
O‘zbekiston va Xorazm viloyati aholisining 2010–2024-yillardagi o‘sishi davom etishini guvohi bo‘lishimiz 
mumkin bo‘ladi. Bu, o‘z navbatida, oziq-ovqat va boshqa shu kabi muammolarga duch kelmaslik uchun yanada 
samarali islohotlar joriy qilishimiz kerakligidan dalolat beradi (1-rasm).

1–rasm. O‘zbekiston Respublikasi va Xorazm viloyati aholi soni, ming kishi hisobida (2010-2024-yillar kesimida)6

6	  www.Stat.uz   ma’lumotlari asosida muallif ishlanmasi

Barchamizga ma’lumki, aholi sonining o‘sishi iqtisodiy rivojlanish va ijtimoiy xizmatlar taqdim etish 
imkoniyatlarini oshiradi. O‘zbekiston Respublikasi aholisi 2010-yilda 28 001,4 ming kishini tashkil qilgan bo‘lsa, 
2024-yil holatiga 37 563,8 ming kishini tashkil qilgan bo‘lib, bu 2010-yilga nisbatan 1,32 martaga oshganligini 
kuzatishimiz mumkin. Bu ko‘rsatkich, o‘z navbatida, Xorazm viloyatida 2010-yilda 1 561,6 ming kishini tashkil 
qilgan bo‘lsa, 2024-yil holatiga 2 100,2 ming kishini tashkil qilib, 2010-yilga nisbatan 1,28 martaga oshganligini 
kuzatishimiz mumkin.

Aholi soni oshib borgani sayin ta’lim, sog‘liqni saqlash va boshqa ijtimoiy xizmatlarga talab ham oshadi. 
Aholi sonining o‘sishi kambag‘allik darajasiga ta’sir ko‘rsatishi tabiiy hol. Agar iqtisodiy o‘sish aholi sonining 
o‘sishidan ortda qolsa, bu kambag‘allik darajasining oshishiga olib kelishi mumkin. Xorazm viloyati asosan 
qishloq xo‘jaligiga ixtisoslashgan hudud bo‘lib, shuning uchun ham iqtisodiy imkoniyatlar cheklangan bo‘ladi. 
Kambag‘al oilalarda bolalar sonining ko‘p bo‘lishi ularning ta’lim va boshqa zarur ehtiyojlar uchun xarajatlarini 
ko‘paytiradi, bu esa ularning iqtisodiy ahvolini yanada yomonlashtirishi mumkin. Shu o‘rinda viloyatimiz 
aholisining tumanlar kesimidagi o‘sish dinamikasi haqidagi quyidagi 1-jadvalga e’tiborlaringizni qaratishingizni 
so‘rab qolar edik (1-jadval).

1-jadval. Xorazm viloyati aholisining o‘sish dinamikasi, ming kishi hisobida (2010-2024-yillar, tumanlar kesimida)7

 Yillar

Hududlar   
2010 2015 2020 2021 2022 2023 2024

Urganch shahri 135,2 138 143,7 145 146,7 149,9 153,1

Xiva shahri 0 0 92,2 93,4 95,3 97 98,8

Bog‘ot tumani 134,2 149,8 163,8 166,6 169,5 172,6 176,1

Gurlan tumani 125,7 136,4 147,7 149,5 151,9 154,5 157,2

Qo‘shko‘pir tumani 141,3 156,9 171,6 173,7 176,1 178,9 182,3

Urganch tumani 160,8 178,7 197,5 201,2 205,5 209,2 213,5

Xazorasp tumani 208 227,4 247,7 196,9 198,7 202,2 206

Tuproqqal’a tumani 0 0 0 54,4 56,6 57,9 59,3

Xonqa tumani 154,4 170,4 185,5 188,3 191,6 194,9 198,4

Xiva tumani 197,9 217,3 144,9 147,4 149,7 152,1 154,8

Shovot tumani 139,4 154,5 169,3 171,7 174,3 177,1 180,4

Yangiariq tumani 93,1 106,3 115,6 117,2 118,9 120,9 123,2

Yangibozor tumani 71,6 79,9 87 88 89,4 90,9 92,5

Ushbu yuqoridagi 1-jadvalni tahlil qiladigan bo‘lsak, 2010–2024-yillar kesimida, yuqorida aytganimizdek, 
aholi soni 1,28 martaga oshgan bo‘lib, bu ko‘rsatkich ayniqsa Xonqa tumanida yuqori ko‘rsatkichga ega. 
Jumladan, 2010-yilda 154,4 ming kishidan 2024-yilda 198,4 ming kishigacha oshgan bo‘lib, bu 14 yil ichida 
1,285 martaga ko‘paygan. Ushbu ko‘rsatkich viloyatimizdagi o‘rtacha aholi soni o‘sishidan ham yuqori 
hisoblanadi. Lekin, shunga qaramasdan, mazkur tuman birinchidan markazga yaqinligi, ikkinchidan qishloq 
xo‘jaligidan foydalanishda samarali usullardan foydalanishi sababli real daromadlar darajasi bo‘yicha 2-o‘rinda 
turadi. Shuning uchun ham kambag‘allik darajasi nisbatan past shakllangan.

Xorazm viloyatining Tuproqqal’a tumani 2020-yilning 11-may kuni tashkil qilinganligi va ushbu tuman 
Hazorasp tumani hududini ikkiga bo‘lish orqali shakllantirilganligi, shuningdek, Xiva shahri 2018-yilda tashkil 
qilinganligi, ya’ni Xiva tumani tarkibidan alohida shahar sifatida ajralib chiqqanligi sababli ushbu yillardan oldingi 
aholi soni bo‘yicha ma’lumotlar keltirilmagan. Aholi o‘sishi va kambag‘allik o‘rtasidagi bog‘liqlikda migratsiya 
jarayonlari ham muhim rol o‘ynaydi.

Umuman olganda, Xorazm viloyati aholisining o‘sish dinamikasi kambag‘allik masalasi bilan chambarchas 
bog‘liq. Har bir tuman uchun alohida yondashuv va strategiyalar ishlab chiqish zarur, chunki har bir hududning 
iqtisodiy va ijtimoiy sharoitlari o‘ziga xos xususiyatlarga ega.

X U L O S A  V A  T A K L I F L A R
O‘zbekistonda kambag‘allikni qisqartirish bo‘yicha amalga oshirilayotgan chora-tadbirlar ijtimoiy-iqtisodiy 

o‘zgarishlar kontekstida muhim ahamiyatga ega. Kambag‘allikni bartaraf etish uchun davlat tomonidan taqdim 

7	  www.Stat.uz  ma’lumotlari asosida muallif ishlanmasi

etilayotgan strategiyalar, jumladan, ta’lim, sog‘liqni saqlash, bandlik va ijtimoiy himoya tizimlarining islohoti aholi 
farovonligini oshirishga qaratilgan. Biroq muammolar saqlanib qolmoqda, shuning uchun yangi yondashuvlar 
va innovatsion strategiyalar zarur.

Yuqoridagi xulosadan kelib chiqib, quyidagi takliflarni berib o‘tmoqchiman:
— Tadbirkorlikni rivojlantirish: kambag‘allikni qisqartirish uchun tadbirkorlikni qo‘llab-quvvatlash va yangi 

ish o‘rinlarini yaratish muhimdir. Ehtiyojmandlarni ishga olgan tadbirkorlarga soliq imtiyozlari berish orqali ularni 
rag‘batlantirish kerak.

— Ijtimoiy himoya tizimini takomillashtirish: ijtimoiy yordam dasturlarini yanada samarali qilish, ularni 
manzilli va shaffof qilish zarur. Raqamli tizimlar yordamida ijtimoiy yordamning taqdim etilishi va monitoringini 
kuchaytirish lozim.

— Ta’lim va malaka oshirish: aholining ta’lim darajasini oshirish va kasbga tayyorlash dasturlarini 
kengaytirish, bu orqali bandlik imkoniyatlarini oshirish kerak.

— Xalqaro hamkorlikni kuchaytirish: Jahon banki va boshqa xalqaro tashkilotlar bilan hamkorlikni 
rivojlantirish, tajriba almashish va moliyaviy yordam olish imkoniyatlarini kengaytirish zarur.

— Mahalliy hamjamiyatlarni qo‘llab-quvvatlash: mahalliy aholi va jamoalarning imkoniyatlarini kengaytirish, 
ularni rivojlantirishga qaratilgan dasturlarni amalga oshirish muhimdir.

— Innovatsion yondashuvlar: raqamli texnologiyalar va ma’lumotlarga asoslangan qarorlar qabul qilishni 
davlat siyosatiga integratsiyalash xizmatlar ko‘rsatish va javobgarlikni yaxshilashga yordam beradi.

Ushbu takliflar respublikamiz va mintaqamizda kambag‘allikni qisqartirishga qaratilgan chora-tadbirlarning 
samaradorligini oshirishga yordam beradi.

